
				Halaman ini belum diuji baca
Lah diliek ka pintu
Amai si Umbuik nan lah datang.
“Manolah Amai tuan Umbuik Mudo,” katonyo PutiGalang Banyak,
“Cubadak tangah laman
Dijuluak jo ampu kaki;
Jan lamo tagak di laman
Tu cibuak basuahlah kaki.”
Lah naiak amai si Umbuik, lah sabanta di tangah rumah, lah
duo banta pulo lamonyo, duduak basiriah-siriahan, makan siriah
sakapua surang, habih manih sapah dibuang, kaleknyo tingga di
rakuangan, pariso habih talulua, sarinyo lah naiak ka ubun-ubun.
Sadang elok patuturan, sadang tabik kiro-kiro, sadang dapek
agak-agak, diangsua sakali rundiangan, dipijak malah patuturan,
bakato amai si Umbuik,
“Bukan denai Kinari sajo
Kinari nak rang Padang;
Bukan denai ka mari sajo
Gadang mukasuik ka dijalang.”
Manjawab amai si Galang,
“Lai moh ikan takilek
Baato tidak dijalokan;
Lai moh kakak baniek
Baato tidak dikatokan.”
Manjawab amai si Umbuik,
“Ikan takilek jalo tampak
Jalo tarandam masuak tapian
Payah dek bagendong sajo;
Niat gadang takatokan tidak
Babuah simantuang jantang
Buruak payah mamandang sajo.

